
Ändlech – läck jitz isch dr Schtadtbach wider offe. 
Üs Wyber het das gfröjt, mir si schnäu häre gloffe. 
Hei d Wösch gwäsche, gschwänkt –  u schwupp isch si 
verschwunde. 
Hei se wäg däm Turbosystem am Bahnhof obe gfunde. 
 
 
Mit Schpäck fat me schiints Müs, das isch e Trick, e fule. 
Si tüe mit Biuigaktie um üsi Schtimme buhle. 
Mir si nid blöd, dä Swisscomdeal, dä macht üs z stutze. 
Mit dene Swisscomaktie chasch nid mau ds Füdle putze. 
 
 
Dr Fuchs nimmt sich hie säuber a der Nase 
Was dä so uselat, verjagt nid numme d Hase. 
Dr Entsorgigshof isch wäge ihm ou gschtorbe. 
Jitz chasch dä dert nid mau aus Sondermüu entsorge! 
 
 
D Regierig macht e Vouksbefragig, das isch gwautig. 
Bruchts Schuele, Schtraasse, Gfängnis, bruchts no ne 
Verwautig? 
Bruchts d Fürwehr, d Polizei, dr Rat, e schtraffi Füehrig? 
Drbi, ei Frag würd länge: Bruchts no ne Regierig? 
 
 
Ei Wäue nach dr angere isch über Bärn iebroche. 
Die vom Bahnhof u vom Klee hei mir nid gschoche. 
Die i dr Matte het üs gopfergässe troffe. 
Dert isch mein i ou dr Tschäppät  ganz abgsoffe. 

Dr Tschäppät isch verschwunde, o je o je o je. 
Me het ne niene gfunge, me ghört ne so nüt meh. 
Är, wo so gärn het gsoffe a jeder Fuer ir Schtadt. 
Dr Tschäppät isch verschwunde – mir finges glatt.  
 
 
7, 19, 14, 10 u 32ig. 
23, die Zahle si ja gar nid schyssig. 
E Sächser, läck, d Schifahrer dörfe wider penne. 
Im Lotto gwinnsch mit ihrne Räng vo de letschte Renne. 
 
 
D Angela Merkel het’s knapp gschafft, sie isch ganz obe. 
Dr Ängu us em Oschte isch Chefin vo de Schwobe. 
Italie het geng no dr Duce Berlusconi. 
U d Pro Helvetia e grossi Niete: dr Annoni. 
 

 
 
 
 
Ha ne Gaffemaschine mit Touchscreenschnäubedienig, 
mit Macchiato-Düse, Dampfproporzionierig. 
Sounddesigned tuet die d Bohne überwache. 
Verdammt! Wie cha me da nes gwöhnlechs Gaffe mache? 
 
 
Kikeriki, gagaagagaag, s geit eim a d Niere. 
Si steue dr Kamm u picke nang u tüe nang schigganiere. 

Dr Deiss dä gschtutzti Güggu wett so gärn brilliere. 
Dr ufblast Güggu Blocher wott ganz elei regiere. 
Dr Pleitegeier Merz tuet d Goudbarre jongliere. 
Ds Perlhuehn Calmy Rey füehrt smiling d Zäng schpaziere. 
Dr Couche au vin tuet nur no Pleitene serviere. 
Dr arm, grupft Moritz, jöh, tuet furchtbar lamentiere. 
Dr Schmid, die lahmi Änte, tuet lang, lang, lang schtudiere. 

Jitz hei die no dr Schiiser. Hei die d Vogugrippe? 
Nei, mir tüe hie uf e normale Output tippe. 
 
 
Mi Aut isch hässig, wie no nie, isch furchtbar toube. 
Är schtampft, sirachnet, fluecht u tobet, nid zum Gloube. 
Är schimpft mi Schlampe, fautsches Wyb, wiu i chly 
gschwärmt ha: 
„I bi so froh, mi Metzger weiss geng, wien is gärn ha!“ 
 
 
D SVP wotts bi de nächschte Wahle wüsse. 
Was die aus Dreamteam üs verchoufe, isch doch bschisse. 
Mir hei em Weyeneth scho mau es Schtützli gschpändet. 
Für dass si Waudverband nid uf em Sozdienscht ändet. 
 
 
Üsne Nase, üsne Lunge tüe mir mängs zuemuete. 
Fynstoub, Ceozwöi, Ozon, s isch nid zum Guete. 
U was die Flugzüg uselö, macht üs ou z schaffe. 
Gottlob, tüe die im Flugzüg dinn nid ou no paffe. 
 
 
Är het ne, het ne nid, är net ne, cha ne nid häbe. 
Är schteit wyt vore – nei, jitz längt dä Löu drnäbe. 
„Ich kann nicht“, süslet är, „Er will nicht“, so ne Rüebe. 
Da nützt kes Viagra, Zubi, da muesch d Schtellige üebe. 
 
 
Das Blatt isch leider lär, mir tüe das fescht bedure. 
Nid wäg däm Gschtürm um die heikle Karikature. 
Mir hei dr Blocher weue zeichne, küehn und offe. 
Doch jedes Mau isch ds Blatt grad dunkelbrun agloffe. 
 
 
Ha nes Poulet kchouft u s leger unger em Arm treit. 
Drufabe bin i uf mi Bank, ha fründlich „hallo“ gseit. 
Die hei mi gseh, hei Gäud grad vüregmacht wie d Affe. 
Ja, mit dr Vogugrippe wird jedes Huehn zur Waffe. 
 
 
Dä Mystery-Park, dä isch e Flop, trotz de Kornkreise. 
S‘wott niemer i ds Oberland uf schpirituelli Reise. 
Nume die vo Öschtrich mache mischteriösi Sache. 
Trotz Doping chönne die es subers Bisi mache. 

